Қамқоршысыз (уәлисіз) неке жарамсыз
Аса Мейірімді, ерекше Рахымды Аллаһтың атымен!

Әлемдердің Раббысы – Аллаһқа мақтау-мадақтар болсын, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!

Ал содан кейін: 

Құран, Сүннет және көпшілік ғалымдардың пікірі (жумхур) қамқоршысыз (уәлисіз) неке жарамсыз болып табылады дегенге нұсқайды! Ал «әйелдің қамқоршысының (уәлиінің) болуы некенің жарамдылығының шарты болып табылмайды» деген пікірге келер болсақ, бұл ханафи мәзһабындағы кең таралған пікір. Алайда бұл қате пікір, және ол Құран аяттарына, көптеген сахих хадистер мен сахабалардың пікірлеріне қайшы келеді. Оған қоса, ханафи мәзһабының ұлы имамдарының бірі имам әт-Тахауи «Шарх мә’ани әл-асарда» (2/4) Абу Юсуф және Мухаммад ибн әл-Хасан сынды ханафи мазхабының үлкен ғалымдары уәлисіз неке жарамсыз болып табылады деп есептегенін жеткізген.
Уәли некенің шарты болып табылатынына дәлелдер:

Аллаһ Тағала: «Және мүшрик ерге, ол иман келтіргенге дейін, мүмин әйелдерді үйлеңдірмендер» («әл-Бақара» сүресі, 221-аят), - деді.
Бұл аятта әйелдерді тұрмысқа ер адамдар беретініне дәлел бар, себебі Аллаһ Тағала әйелдерге: «Кәпірлерге тұрмысқа шықпаңдар», - деп айтқан жоқ, Ол:  «...мүмин әйелдерді үйлеңдірмендер», - деп еркектерге арнайы айтып отыр.
Хафиз Ибн Кәсир осы аятты түсіндіріп былай деді: «Көпқұдайшылдарға мүмин әйелдерді тұрмысқа бермеңдер!» Қз.: «Тафсир Ибн Кәсир» 1/377.
Имам әл-Қуртуби: «Бұл аятта уәлисіз неке жоқ екеніне тікелей дәлел бар!», - деді. Қз.: «Тафсир әл-Қуртуби» 4/49.

Аллаһ Тағала сондай-ақ былай деді: «Оларға отбасыларының рұқсатымен үйленіңдер» («ән-Ниса» сүресі, 25-аят).
Имам әл-Бағауи былай деді: “«Оларға», яғни күңдерге, «отбасыларының рұқсатымен», яғни олардың қамқоршыларының (уәлилерінің) рұқсатымен, «үйленіңдер»”. Қз.: «Тафсир әл-Бағауи» 1/416.
Аллаһ Елшісі (оған Аллаһтың игілігі мен сәлемі болсын) ешбір ерекшелік жасамастан: «Уәлисіз неке жоқ», - деген. Абу Дауд, Ахмад, Ибн Мәжаһ. Қз.: «Сахих әл-жәми’» 7555.
Имамдар бұл хадистің сенімділігінде бірауызды келіскен. Имам Ахмад, Яхъя ибн Мә’ин және әл-Бухари хадистің сенімділігін (сахихтығын) растаған. Әрі бұл хадис мутауатир (көптеген риуаяттар арқылы жеткізілетін хадис) қатарына жатады. 
Аллаһтың Елшісі (оған Аллаһтың игілігі мен сәлемі болсын) сондай-ақ былай деді: «Әйел әйелді тұрмысқа бермейді, әрі өзін-өзі де тұрмысқа бермейді», - ал Абу Хурайра осы сөздерді жеткізе отырып: «Өзін-өзі күйеуге берген кез-келген әйел зинашы әйел болып табылады», - деп қосты. Ибн Мәжаһ 1882, әд-Дарақутни 3/227. Хадистің сенімділігін (сахихтығын) имам Абу Иса әт-Тирмизи, хафиз Ибн әл-Қаттан, имам Ибн Дақиқул-Идд, хафиз Ибн Хәжар және шейх әл-Әлбани растаған.
Аллаһ Елшісі (оған Аллаһтың игілігі мен сәлемі болсын) сондай-ақ былай деді: «Қандай әйел уәлиінің (қамқоршысының) рұқсатынсыз тұрмысқа шықпасын, оның некесі жарамсыз. Оның некесі жарамсыз. Оның некесі жарамсыз!» Абу Дауд 2083, әт-Тирмизи 1/209. Хадистің сенімділігін (сахихтығын) имам Ибн Мә’ин, имам Абу ‘Ауана, имам Ибн әл-Жәузи және шейх әл-Әлбани растаған. Қз.: «әл-Ируа» 1840.

Мә‘қәл ибн Ясар былай деп әңгімелейтін: “Бір кезде мен өзімнің әпкемді бір адамға тұрмысқа берген болатынмын, ал біраз уақыттан кейін ол онымен ажырасып, оның тиісті мерзімі (‘иддасы) өтісімен, ол тағы да оның қолын сұрап келді, бірақ мен оған: «Мен оны саған тұрмысқа бердім, оны сенің әйелің етттім әрі саған сый-құрмет көрсеттім, сен болсаң оған талақ бердің, енді осыдан кейін оның қолын (тағы) сұрап келіп отырсың (ба)?! Жоқ, Аллаһтың атымен ант етейін, ол саған ешқашан қайтып оралмайды!», - дедім. Дегенмен, ол жаман адам емес болатын, әрі әйел де оған қайтқысы келіп еді, содан кейін Аллаһ Тағала «оларға өз ерлерімен ризаласып (қайта) үйленулеріне кедергі жасамаңдар» деген аятты түсірді, сонда мен: «Уа, Аллаһтың Елшісі, қазір мен мұны істеймін!», - дедім”. Осы хадистің жеткізушісі: «Сөйтіп ол оған әпкесін қайта үйлендірді», - деді. Әл-Бухари 5130.
Имам әл-Бағауи: «Бұл хадис уәлидің рұқсаты болмаса, неке жарамсыз екеніне нүсқайды. Егер де бұл әйел әлгі ер кісіге өзі-ақ тұрмысқа шыға алғанында, ол бауырының рұқсатын күтіп отырмас еді», - деді. Қз.: «Шархус-Сунна» 9/45.

Имам әл-Бағауи сондай-ақ былай деді: «(Некеде) уәлидің қажеттілігі туралы хадистердің мәтіндері жалпылама болып табылады, әрі ешқандай ерекшеліктер пен нақтылықтар  жасамайды!» Қз.: «Шарху-Ссуна» 9/42.

Хафиз Ибн Хәжар былай деп жазатын: «Ибн әл-Мунзир сахабалар арасында (уәлидің қажеттілігі жөніндегі) бұл мәселеде келіспеушіліктерді білмейтінін айтқан».

Хафиз Ибн Абдул-Барр былай дейтін: «Құран және Сүннет уәлисіз неке жоқ дегенге нұсқайды, осы себепті бұған қарама-қайшы келетін нәрсенің мәні де жоқ!» Қз.: «әт-Тамхид» 19/90.
Осы «қамқоршысыз (уәлисіз) тұрмысқа шығуға рұқсат етіледі» деген қате пікірге есік ашу, қамқоршысыз (уәлисіз) неке жарамсыз әрі зина болып табылатынын есептемегеннің өзінде, көптеген зиян мен арсыздықтарды тудырды! Аллаһ бізді бұндайдан сақтасын!
Айтпақшы, біздің кезімізде бұл мәселені көп мұсылмандар әйелдер елемей жүр, Аллаһ оларды тура жолға салсын!

Әйел-қызды тұрмысқа беретін уәлиге келер болсақ, ол сол әйелдің әкесі, әкесі жағынан атасы, әкесінің аға-інілері, сол әйелдің (әкесінен туылған) бауырлары, әкесінің аға-інілерінің ұлдары т.б. болып табылады.
Имам Ибн Хазм былай деді: «Әйел адамға: ол үйленген әйел, әлде үйленбеген қыз болсын – қамқоршысының (уәлиінің) рұқсатынсыз тұрмысқа шығуына болмайды. Ал уәли – ол оның әкесі, аға-інілері, атасы, әкесінің аға-інілері, немесе әкесінің аға-інілерінің ұлдары. Бірақ кім оған жақын болса, сол тұрмысқа береді (яғни әуелі әкесі, егер ол болмаса, онда атасы, егер ол жоқ болса, ағасы т.б.). Әрі әйелдің ұлы ол әйелге уәли болып табылмайды». Қз.: «әл-Мухаллә» 9/451.
Алайда, әйелідің ұлына келер болсақ: ол анасын тұрмысқа бере алады ма, әлде 
Имам әл-Мауарди былай деді: «Неке кезінде әйелдің уәлиі өзінің әкесі, сосын әкесінің әкесі (атасы), содан соң ол әйелдің аға-інісі, сосын ол әйелдің ұлы болып табылады». Қз.: «әл-Иқна’» 1/124.
Имам әл-Бәйһақи өзінің хадистер жинағында былай деп жазған: «Кәпір адам мұсылман әйелдің уәлиі бола алмайтыны туралы тарау!» Қз.: «Сунан әл-кубра» 7/139.
Егер әйелдің уәлиі жоқ болса, ол не істейді?!
Пайғамбар (оған Аллаһтың игілігі мен сәлемі болсын) былай деді: «Мұсылмандардың әмірі (елбасшысы) – уәлиі жоққа уәли!» Ибн Мәжаһ 1880, Ибн Абу Шайба 2/372. Шейх әл-Әлбани хадисті сахих (сенімді) деген.

Ал егер әйел кәпірлердің елінде тұрып жатса, не істеуге болады?!

Имам Ибн Қудама былай деген: «Егер әйелдің уәлиі болмаса, әрі ол жерде мұсылмандардың әмірі (елбасшысы) жоқ болса, онда имам Ахмадтан оны сол әйелдің өзінің рұқсатымен лайықты бір адам тұрмысқа беретіні жеткізіледі». Қз.: «әл-Муғни» 9/362.

Ал шейхул-Ислам Ибн Таймия егер әйелдің уәлиі жоқ болса, онда оны ықпалы бар адамдардың біреуі тұрмысқа беретінін айтқан. Қз.: «әл-Ихтиярат» 350.
Яғни сол тұрғылықты жердегі адамдар өздерінің сұрақтарымен алдына баратын ең білімді адам, немесе сол елді-мекеннің басшысы т.б.
Уа-Ллаһу ә’ләм

Әрі соңында, әлемдердің Раббысы – Аллаһқа мақтау-мадақтар болсын!

«Сәләф – Форум»
Қазақ тіліне аударған «Абу Ханифа мирасы» сайтының редакциясы
